
ՀԻՄՆԱՎՈՐՈՒՄ

1. Ընթացիկ իրավիճակը և իրավական ակտի ընդունման անհրաժեշտությունը
ՀՀ կառավարության 2005 թվականի փետրվարի 17-ի N 194-Ն որոշմամբ սահմանվել են ՀՀ պետական մարմինների ծառայողական ավտոմեքենաների սահամանաքանակները: Սակայն 2018թ.-ին, երբ նախկինում ՀՀ նախարարությունների կազմում կամ կառավարման ոլորտում գործող տեսչությունները (տեսչական մարմինները) ստացան ՀՀ կառավարության ենթակա մարմինների կարգավիճակ, փաստացի վերջիններիս համար հատկացվող ավտոմեքենաների սահմանաքանակները չսահմանվեցին: Իրավական կարգավորման բացակայության հետևանքով ՏՄ-ներին անհրաժեշտ քանակությամբ տրանսպորտային միջոցներ ամրացնելու գործընթացը չի իրականանում, որը բացասաբար է անդրադառնում տեսչական մարմինների կողմից իրականացվող կանխարգելիչ և վերահսկողական գործունեության պատշաճ և ամբողջական իրականացման վրա:
 Միևնույն ժամանակ ՀՀ վարչապետի ս.թ. փետրվարի 19-ի N02/04.5/7658-2019 հանձնարարականի համաձայն պետական մարմիններում պաշտոնատար անձանց սպասարկող ծառայողական ավտոմեքենա պետք է նախատեսվի միայն այդ մարմինների ղեկավարների համար: 
Նախագծով առաջարկվող փոփոխությունների և լրացումների արդյունքում ՀՀ պետական մարմինների ծառայողական ավտոմեքենաների սահամանաքանակների ընդհանուր թիվը մեծանում է (թվային տեսքով), սակայն ավտոմեքենաների փաստացի թիվը, ըստ էության չի ավելանում, քանի որ որոշմամբ սահմանված մի քանի պետական մարմիններ այլևս չեն գործում, իսկ որոշ մարմինների դեպքում ավտոմեքենաների սահմանաքանակները փաստացի նվազեցվել են, սակայն փոփոխությունները դեռևս որոշմամբ ամրագրված չեն:
Նախագծով առաջարկվում է սահմանել միայն տեսչական մարմիններին հատկացվող  ավտոմեքենաների առավելագույն թիվը՝ տեսչական մարմիններին ավտոմեքենաներ ամրակցելու գործընթացը կանոնակարգելու նպատակով, իսկ մնացած պետական մարմինների համար նախատեսվում է ծառայողական ավտոմեքենաների սահամանաքանակները հստակեցնել ՀՀ Վարչապետի համապատասխան հանձնարարականների կատարումից հետո: 


2. Առաջարկվող կարգավորման բնույթը
Նախագծով առաջարկվում է «Հայաստանի Հանրապետության պետական մարմինների ծառայողական ավտոմեքենաների հատկացման, շահագործման և սպասարկման մասին» ՀՀ կառավարության 2005 թվականի փետրվարի 17-ի N   194-ն որոշման մեջ կատարել փոփոխություններ և լրացումներ՝ ամրագրելով Առողջապահական և աշխատանքի, Բնապահպանության և ընդերքի, Կրթության, Շուկայի վերահսկողության, Սննդամթերքի անվտանգության, ինչպես նաև Քաղաքաշինության, տեխնիկական և հրդեհային անվտանգության տեսչական մարմնինների ծառայողական ավտոմեքենաների սահմանաքանակները: Նախագծով առաջարկվում է մեկական ավտոմեքենա հատկացնել տեսչական մարմիններին՝ պաշտոնատար անձանց սպասարկման համար, իսկ մնացած ավտոմեքենաները կարող են ծառայել բացառապես տեսչական մարմինների  գործառույթներից բխող պարտականությունները իրականացնելու համար։ Արդյունքում, տեսչական մարմինների ղեկավարների թվով 16 տեղակալներ չեն ունենալու սպասարկող ծառայողական ավտոմեքենաներ։
Նախագծով սահմանվում են յուրաքանչյուր տեսչական մարմնի կողմից վերահսկողական և մյուս լիազորություններն առավել արդյունավետ և օպերատիվ իրականացնելու նպատակով օգտագործվող ավտոմեքենաների առավելագույն թիվը: Սահմանաքանակները սահմանելիս իրականացվել է կարիքների գնահատում, հաշվի են առնվել տեսչական մարմինների կողմից փաստացի տնօրինվող ավտոմեքենաների թիվը և տեսչական մարմինների արդյունավետ գործունեության (ստուգումներ, վարույթներ, իրազեկման և կանխարգելիչ այլ աշխատանքներ) համար անհրաժեշտ նվազագույն քանակները՝ հաշվի առնելով նաև տվյալ մարմինների հիմնական մասնագիտական և տարածքային ստորաբաժանումների կողմից տարբեր վայրերում միաժամանակ իրականացվող գործողությունները:
ՀՀ Կառավարության 2005 թ.-ի N 194-Ն որոշման 1-ին կետով հաստատված կարգի 2-րդ կետի բ) ենթակետի համաձայն պետական մարմինների սպասարկման համար նախատեսված ծառայողական ավտոմեքենաները նախատեսված են միայն պետական մարմինների գործառույթների իրականացման ժամանակ աշխատողների կողմից ծառայողական պարտականությունների կատարման ընթացքում տրանսպորտային սպասարկման նպատակով օգտագործելու համար (ՏՄ-ի դեպքում ստուգումների, իրազեկման և այլ ծառայողական պարտականությունների կատարման նպատակով): Սույն նախագծով սահմանվում են ՏՄ-ների ավտոմեքենաների սահմանաքանակները, և հետագայում ՏՄ-ներին ավտոմեքենաներ ամրացնելիս, բացառությամբ պաշտոնատար անձանց սպասարկման համար նախատեսված ծառայողական մեկ ավտոմեքենայի, մնացած բոլոր ավտոմեքենաները փաստացի հանդիսանալու են հերթապահ ավտոմեքենաներ, որոնք ծառայելու են տեսչական մարմինների գործառույթներից բխող ծառայողական պարտականությունների պատշաճ իրականացման համար:


3.Նախագծի մշակման գործընթացում ներգրավված ինստիտուտները և անձինք
Նախագիծը մշակվել է Հայաստանի Հանրապետության վարչապետի աշխատակազմի տեսչական մարմինների աշխատանքների համակարգման գրասենյակի կողմից:

4. Ակնկալվող արդյունքը
Նախագծի ընդունման արդյունքում ակնկալվում է ամրագրել Առողջապահական և աշխատանքի, Բնապահպանության և ընդերքի, Կրթության, Շուկայի վերահսկողության, Սննդամթերքի անվտանգության, ինչպես նաև Քաղաքաշինության, տեխնիկական և հրդեհային անվտանգության տեսչական մարմնինների ծառայողական ավտոմեքենաների  առավելագույն սահմանաքանակը:

«Հայաստանի Հանրապետության կառավարության 2005 թվականի փետրվարի 17-ի N 194-Ն որոշման մեջ լրացումներ կատարելու մասին»  Հայաստանի Հանրապետության կառավարության որոշման նախագծի ընդունումից հետո այլ իրավական ակտերի ընդունման անհրաժեշտություն չի առաջանա:

«Հայաստանի Հանրապետության կառավարության 2005 թվականի փետրվարի 17-ի N 194-Ն որոշման մեջ լրացումներ կատարելու մասին» Հայաստանի Հանրապետության կառավարության որոշման նախագծի ընդունման կապակցությամբ պետական բյուջեում ծախսերի և եկամուտների էական ավելացում կամ նվազեցում չի առաջանա:

